
Það er með gríðarlegri eftirvæntingu og von í hjarta sem ég skrifa þessa umsögn um samning 
Sameinuðu þjóðanna um að bann við kjarnorkuvopnum. Allt frá því ég man eftir mér hafa 
þessi hryllilegu vopn ógnað heiminum. Við sem ólumst upp í miðju kaldastíðinu gerðum 
okkur eflaust flest grein fyrir hættunni. En hættan er ekki minni í dag. Hún birtist einungis á 
annan hátt. Því lengur sem mennirnir búa yfir kjarnorkuvopnum því meiri eru líkurnar á því 
að þau verði notuð. Hvort sem það eru ríki eða hryðjuverkahópar sem fyrst kasta sprengjunni.

Í manméttmdasáttmála Sameinuðu þjóðanna 3. grein segir: „Allir eiga rétt til lífs, 
frelsis og mannhelgi.“ Kjarnorkuvopn eru gjöreyðingarvopn sem eira engu. Auk þess að geta 
þurrkað út heilu borgirnar og landsvæði, eyðilagt vistkerfið með geislavirknin í langan tíma 
eftir árásina, þá getur kjarnorkuárás eins og við sáum, í Hiroshima og Nagasaka, haft gríðarleg 
áhrif á líf og heilsu komandi kynslóða.

Það er þegar fordæmi fyrir því að banna ákveðin vopn eins og t.d jarðsprengjur og 
efnavopn. Kjarnorkuvopn eru enn hættulegri. Og þó svo að Ísland sé aðili að NATO þýðir það 
ekki, að við sem sjálfstæð og friðsæl þjóð, getum ekki ákveðið á eigin spýtu að skrifa undir 
alþjóða samning sem snýr að friði og framtíð allra jarðarbúa.

Mannkynið stendur á miklum tímamótum varðandi umhverfis- og loftlagsmál, unga 
kynslóðin kallar til okkar sem eldri eru að gera eitthvað núna. Fyrir börn okkar og 
afkomendur bregðumst við núna, sýnum ábyrgð gagnvart framtíðinni og skrifum undir 
Samning Sameinuðu þjóðanna um bann við kjarnorkuvopnum.

